
Pml.nr.111/2016 

 

NË EMËR TË POPULLIT 

 

 

Gjykata Supreme e Kosovës, në kolegjin e përbërë nga gjyqtarët–Valdete Daka, 

kryetare, Nesrin Lushta e Nebojša Boričić-anëtar, me bashkëpunëtorën profesionale 

Qefsere Berisha, procesmbajtëse, në çështjen penale kundër të dënuarit R. B. nga komuna 

e Kamenicës, për shkak të veprës penale rrezikimi i trafikut publik nga neni 

378.par.9.lidhur me par.6.dhe 1.të KPK, duke vendosur sipas kërkesës për mbrojtjen e 

ligjshmërisë të mbrojtësit të dënuarit  të paraqitur kundër aktgjykimit të Gjykatës 

Themelore në Gjilan P.nr.126/2015 të datës 30.06.2015. dhe aktgjykimit të Gjykatës së 

Apelit të Kosovës PA1.nr.980/2015 të datës 17.11.2015., në seancën e mbajtur më 

10.05.2016., mori këtë: 

 

  

 

A K T GJ Y K I M  

 

 

 Refuzohet si e pabazuar kërkesa për mbrojtjen e ligjshmërisë e mbrojtësit të 

dënuarit R. B. e paraqitur kundër aktgjykimit  të Gjykatës Themelore në Gjilan 

P.nr.126/2015 të datës 30.06.2015. dhe aktgjykimit të Gjykatës së Apelit të Kosovës 

PA1.nr.980/2015 të datës 17.11.2015. 

 

  

A r s y e t i m  

 

  

 Me aktgjykimin e të Gjykatës Themelore në Gjilan P.nr.126/2015 të datës 

30.06.2015. i dënuari R. B. është shpallur fajtor për veprën penale rrezikimi i trafikut 

publik nga neni 378.par.9.lidhur me par.6.dhe 1.të KPK dhe është gjykuar me dënim 

burgimi në kohëzgjatje prej 3 (tri) vitesh në të cilin dënim i llogaritet koha e kaluar në 

paraburgim dhe në arrest shtëpiak prej datës 07.05.205. deri më 26.06.2015. I është 

shqiptuar edhe dënimi plotësues i ndalimit të drejtimit të automjetit në afat prej 3 (tri) 

vitesh duke llogaritur nga dita kur aktgjykimi merr formën e prerë. I dënuari është 

obliguar të paguaj të gjitha shpenzimet e procedurës penale ndërsa për realizimin e 

kërkesës pronësoro juridike, i dëmtuari është udhëzuar në kontestin civil. 

 

Në procedurën ankimore me aktgjykimin e Gjykatës së Apelit të Kosovës 

PA1.nr.980/2015 të datës 17.11.2015. është vendosur që me aprovimin e pjesshëm të 

ankesës së përfaqësuesit e të dëmtuarit, aktgjykimi i shkallës së parë të ndryshohet sa i 

përket dënimit plotësues ashtu që dënimi plotësues i ndalimit të drejtimit të automjetit, të 

dënuarit do ti llogaritet pas mbajtjes së dënimit me burgim. Në pjesën tjetër, ankesat e 

paraqitura janë refuzuar si të pabazuara dhe aktgjykimi i shkallës së parë ka ngelur i 

pandryshuar.  

Kundër këtyre aktgjykimeve mbrojtësi i të dënuarit, avokati M. M. nga Gjilani, ka 

paraqitur kërkesë për mbrojtën e ligjshmërisë, për shkak të shkeljes së ligjit penal dhe 

vendimit për dënimin, me propozim që të ndryshohen ashtu që të dënuarit të shqiptohet 

një dënim dukshëm më i butë.  

 

Prokurori i shtetit me parashtresën KMLP.II.nr.77/16 të datës 29.04.2016.  ka 

propozuar që kërkesa të refuzohet si e pabazuar.  

 

 Gjykata Supreme e Kosovës në seancën e kolegjit shqyrtoi shkresat e lëndës në 

kuptim të nenit 435. par. 1. lidhur me nenin 436. par. 1. të KPPK, vlerësoi pretendimet në 

kërkesë për mbrojtje të ligjshmërisë dhe konstatojë se: 

 

-kërkesa është e pabazuar. 

 

Edhe pse aktgjykimet kundërshtohen për shkak të shkeljes së ligjit penal, në 

referatin e kërkesës për mbrojtje të ligjshmërisë nuk ceket asnjë shkelje e ligjit penal nga 

neni 385.të KPPK. 

Nga përmbajtja e kërkesës rezulton se të gjitha pretendimet kanë të bëjnë me 

vendimin për dënimin. Kështu, pretendohet se në aktgjykimet e kundërshtuara vetëm janë 

cekur rrethanat veçanërisht lehtësuese, por nuk janë vlerësuar, sepse ato kishin për të 

ndikuar në shqiptimin e një dënimi më të butë. Si rrethana të këtilla ceken edhe faktet se i 

dënuari para dhe pas kryerjes së veprës penale ka treguar sjellje korrekte, ka pranuar 

fajësinë, ka shprehur pendim të thellë, është person i ri me sjellje shembullore, më parë 

është i pagjykuar dhe se në aksident edhe vet ka pësuar lëndime serioze trupore. Sipas 

kërkesës duhej të aplikohej dispozita e nenit 76.1.5.të KPK, pra, zbutja e dënimit nën 

minimumin ligjor, mirëpo duke mos vepruar kështu, edhe gjykata e shkallës së dytë ka 

bërë shkelje të njëjtë ligjore. 

  

Gjykata Supreme konstatojë se konform dispozitës së nenit 385. par. 5. të KPPK 

kur është fjala për vendimin për dënimin, shkelje e ligjit penal bëhet kur në marrjen e 

vendimit për dënim, dënim alternativ, vërejtje gjyqësore ose në marrjen e vendimit për 

masën e trajtimit të detyrueshëm për rehabilitim apo për konfiskim të dobisë pasurore të 

fituar me vepër penale, gjykata ka tejkaluar kompetencat ligjore.  

 

Në rastin konkret gjykata e shkallës së parë ka shqiptuar llojin e dënimit të 

paraparë për këtë vepër penale gjegjësisht dënim me burgim, lartësia e të cilit është 

brenda minimumin dhe maksimumit të dënim të cilin ligji e parasheh (prej 1 deri në 8 

vite). Këtë vendim e ka vërtetuar gjykata e shkallës së dytë. Nga kjo rrjedhë se nuk mund 

të aprovohet pretendimi në kërkesë për shkeljen e ligjit penal sepse nuk është shkelur 

dispozita e nenit 385.par.5.të KPPK.   

 

Në rast se nuk është fjalë për këtë shkelje, vendimi për dënimin me këtë mjet të 

jashtëzakonshëm juridik mund të kundërshtohet vetëm nëse kjo pjesë e aktgjykimi është 

marrë me shkelje esenciale të dispozitave të procedurës penale e cila do të mund të 

ndërlidhej me mungesën ose paqartësitë të arsyeve lidhur me vendimin për dënimin, 

mirëpo, në rastin konkret një pretendim i këtillë në kërkesën për mbrojtën e ligjshmërisë 

nuk është paraqitur.  

 



 4 

Me kërkesën për mbrojtje të ligjshmërisë kundërshtohet mënyra e vlerësimit të 

rrethanave lehtësuese dhe mos aplikimi i institutit të zbutjes së dënimit nën kufijtë e 

parapara me ligj sepse pretendohet se këto rrethana kanë ofruar bazë për zbutje të këtillë. 

 

Gjykata Supreme konstatojë se vlerësimi i rrethanave nga neni 73. të KPK është 

në diskrecionin e gjykatës dhe zbutja e dënimit e parashikuar me nenin 75. dhe 76. të 

KPPK nuk është imperativ ligjor por vetëm mundësi ligjore, nëse gjykata konsideron se 

rrethanat veçanërisht lehtësuese këtë e arsyetojnë. Në rastin konkret që të dy gjykatat 

kanë gjetur se duhet shqiptuar dënim në kuadër të minimumit dhe maksimumit ligjor të 

paraparë për këtë vepër penale, duke mos bërë në këtë mënyrë shkelje të ligjit penal, siç 

pa bazë pretendohet në kërkesën për mbrojtje të ligjshmërisë. 

  

Nga këto arsye, kërkesa për mbrojtjen e ligjshmërisë u konsiderua e pabazuar dhe 

konform nenit 437. të KPPK u vendos si në dispozitiv të këtij aktgjykimi. 

 

 

GJYKATA SUPREME E KOSOVËS 

Pml.nr. 111/2016, më 10.05.2016.  

 

 

Proçesmbajtësja,                        Kryetarja e  kolegjit,  

Qefsere Berisha          Valdete Daka 

 

 


